
Tshivenḓa 1 

 

 

 

KHUWELELO YA KHETHO DZA MUHAṰULI MUHULWANE  
WA RIPHABUḼIKI YA AFRIKA TSHIPEMBE  

Marangaphanḓa 

1. Themo ya Muhaṱuli Muhulwane ane a khou shuma zwazwino, Muhaṱuli Vho Mogoeng 
Mogoeng, i khou swika magumoni nga ḽa 11 Tshimedzi 2021.  

  
2. Ndima ya 174(3) ya Ndayotewa i ṋea maanḓa Muphuresidennde uri vha thole Muhaṱuli 

Muhulwane ane a ḓo tevhela nga murahu ha vhukwamani na vha Khomishini ya Tshumelo ya 
Khaṱhulo na vharangaphanḓa vha mahoro a zwa poḽotiki e a imelwa kha Buthano ḽa Lushaka.  

  
3. U ya nga ha Ndayotewa, Muhaṱuli Muhulwane ndi “Muhulwane wa vhahaṱuli nahone u na 

vhuḓifhinduleli kha u thomiwa na u ṱhogomelwa ha milayo na maitele a khaṱhulo kha khothe 
dzoṱhe”. 

  
4. Muhaṱuli Muhulwane u na vhuḓifhinduleli ha u ranga phanḓa tsiko ya sisiṱeme ya zwa mulayo 

sa musi a tshi haṱula kha mvelaphanḓa dza Khothe ya Ndayotewa. U dovha hafhu a vha na 
vhuḓifhinduleli ha u ta na u lavhelesa ṱhogomelo ya maitele a khaṱhulo a khothe dzashu, na u 
rangaphanḓa Khomishini ya Tshumelo ya Khaṱhulo. 

Maitele ane a vha khagala a katelaho tshitshavha 

5. U ṱuṱuwedza maitele a u vha khagala na u tendela u dzhenela ha tshitshavha, Muphuresidennde 
Vho Ramaphosa vho dzhia tsheo ya uri MaAfrika Tshipembe vha fanela u humbelwa uri vha shele 
mulenzhe kha khetho ya Muhaṱuli Muhulwane ane a ḓo tevhela. 

  
6. Zworalo, Muphuresidennde vha khou ita khuwelelo ya khetho dza vhonkhetheni vha Muhaṱuli 

Muhulwane. Ri khou tenda kha ḽa uri Muhaṱuli Muhulwane o fanelaho u ḓo wana ṱhonifho na 
thikhedzo kha miraḓo ya mushumo une a bva khawo, na u bva kha tshitshavha nga u angaredza.  

  
7. Khetho dzi fanela u sumbedza zwe zwa ita uri nkhetheni a vhe o fanelaho u vha Muhaṱuli washu 

Muhulwane a khou tevhelaho, Tshenzhemo dzavho dzoṱhe sa Muḓivhi wa zwa mulayo, zwi tshi 
katela na dziṅwe tshenzhemo sa muhaṱuli, na tshetshemo sa murangaphanḓa.  

 
8. Tshiṅwe hafhu, khetho dzi fanela u fheletshedzwa nga thendelo na thikhedzo ya muraḓo ane a 

nga vha muthihi wa vhaḓivhi vha zwa mulayo, dzangano ḽi si ḽa muvhuso ḽi shumaho kha zwa 
pfanelo dza vhathu, kana fhethu huṅwe ha zwa mulayo.  

 
9. Mutevhe wa vhonkhetheni u ḓo ḓivhadzwa kha tshitshavha. 



Tshivenḓa 2 

Phaneḽe ya u khetha vhonkhetheni 

10. Nga murahu ha u ṱanganedza khetho, phaneḽe ya vhaḓivhalea vhane vha vha na tshenzhemo ya 
zwenezwo i ḓo khetha vhukati ha vhathu vhararu na vhaṱanu. Phaneḽe i ḓo dzhia tsheo ya nḓila 
ine ya nga dzudzanya ngayo mutevhe wa vhonkhetheni nga u ṱavhanya, zwi khagala nahone i sa 
dzhii sia. 

  
11. Phaneḽe i ḓo vhumbwa nga Muhaṱuli wa kale wa Khothe ya Dzitshaka ya Khaṱhulo na 

Mukomishinari wa Khomishini ya Nṱha ya Mashango Mumbano ya Pfanelo dza Vhathu, Vho Navi 
Pillay sa mudzulatshidulo, Minisṱa wa Tshumelo ya Khaṱhulo na Ndulamiso Vho Ronald Lamola, 
Minisṱa wa kale wa Khaṱhulo Vho Jeff Radebe, Muambeli wa kale wa zwa Tsireledzo ya 
Tshitshavha Mufumakadzi Vho Thuli Madonsela, murangaphanḓa a ṱanganelaho na vhaṅwe kha 
vha Khoro ya AIDS ya Afrika Tshipembe Mufumakadzi Vho Mmapaseka Steve Letsike, na Muḓivhi 
wa zwa Mulayo wa Tshikoloni tsha Howard University School of Law Muphurofesa Vho Ziyad 
Motala.  

  
12. Muphuresidennde vha ḓo dzhia tsheo ya uri ndi vhafhio vhonkhetheni u bva kha mutevhe we 

vha ḓivhadzwa nga phaneḽe ya vhaḓivhalea vhane vha nga vha rumela kha Khomishini ya 
Tshumelo ya Khaṱhulo na vharangaphanḓa vha mahoro a zwa poḽotiki e a imelwa kha Buthano 
ḽa Lushaka u itela nyambedzano.  

  
13. Kheto dzothe khathihi na maṅwalo matikedzi zwi fanela u rumelwa kha 

angeline@presidency.gov.za na cjnominations@gcis.gov.za hu sa athu u fhira ḽa 1 Tshimedzi 
2021. Zwi fanela u katela: 

  
13.1. Vhurifhi ha u vha nkhetheni, hu tshi katelwa na zwidodombedzwa zwa vhudavhidzani zwa 

mukhethi; 
13.2. Thendelo ya nkhetheni wa khetho na zwidodombedzwa zwawe zwa vhudavhidzani;  
13.3. Marifhi a thikhedzo ya khetho, hu tshi katelwa na zwidodombedzwa zwa muthu kana zwa 

tshiimiswa tshine tsha khou tikedza khetho, na ḽiṅwalo ḽine ḽa nga vha ḽithihi ḽa thikhedzo 
u bva kha muraḓo wa vhaḓivhi vha zwa mulayo, dzangano ḽithihi ḽi si ḽa muvhuso ḽi 
shumaho nga pfanelo dza vhathu, kana ḽi shumaho huṅwe fhethu ha zwa mulayo.  

13.4. Maṅwe maṅwalo a u ḓadzisa ane muthu a khou khethaho nkhetheni wa Muhaṱuli 
Muhulwane a vhona o fanela. 

  
14. Khetho dzoṱhe na maṅwalo matikedzi (o vhetshelwaho zwidodombedzwa zwa vhuṋe) zwi ḓo 

anḓadzwa kha tshitshavha kha webusaithi ya Muphuresidennde hu sa athu u fhira ḽa 4 Tshimedzi 
2021.   

  
15. Khanedzo iṅwe na iṅwe ya nkhetheni i ḓo fanela u tikedzwa, nga u tou ṅwalwa fhasi, ya rumelwa 

kha imeiḽi ine ya vha afho nṱha hu sa athu u pfuka Ḽavhuṱanu ḽa 15 Tshimedzi 2021. 
  
16. Phaneḽe i ḓo lavhelelwa u vhiga kha Muphuresidennde nga Ḽavhuṱanu ḽa 29 Tshimedzi 2021. Nga 

murahu Muphuresidennde vha ḓo kwamana na Khomishini ya Tshumelo ya Khaṱhulo na 
vharangaphanḓa vha mahoro a zwa poḽotiki e a imelwa kha Buthano ḽa Lushaka.  


